
MASERATIREN HISTORIA, ZINEMARA

MASERATIK ERE
ZINEMARA
ERAMANGO DU
BERE HISTORIA

Automobilgintzako marka mitikoek zineman
ere aurkitu dute beren historia konta-

tzeko modua. Ferrariren eta Lam-
borghiniren atzetik, Maseratik

ere pantaila handira eramango

du bere jatorria, markaren sorre-

raz arduratu ziren hiru anaien

istorioa kontatuko

duen filmarekin.

Automobilgintzako marka mitikoek beren historia
kontatzeko beste erakusleiho bat aurkitu dute zi-
neman. Ferrariren eta Lamborghiniren ondoren,
Maseratik ere pantaila handira eramango du bere
jatorria, 2026an estreinatzea aurreikusita duten film
baten bidez. Maserati: The Brothers izenburupean,
Italiako markaren sorreraren atzean dauden hiru
anaien istorioa kontatuko du ekoizpenak.

Filmak Alfieri, Bindo eta Carlo Maserati anaien
bizitzan jarriko du arreta, XX. mendearen hasie-
ran automobilgintzaren eta lehiaketaren munduan
murgildu ziren hiru anaietan, hain zuzen ere. Ahale-
ginari eta automobilismoarekiko zuten zaletasunari
esker, Maserati marka sortu zuten, eta proiektuak
familia historia hori izango du ardatz nagusi.
Bobby Moresco da filmaren zuzendaria eta gidoi-
laria. Automobilgintzarekin lotutako beste lan bat
egina du hark zinema ibilbidean; izan ere, hark
zuzendu zuen Lamborghini markaren sortzaileari
buruzko filma. Orain, baina, Maserati anaien
arteko harremana nolakoa zen, marka horren
lehen urteak zer-nolakoak izan ziren eta sor-
tzaileek automobilismoarekin izan zuten lotura
erakutsiko du ikus-entzunezkoaren bidez.

Laneko aktoreen zerrendan hainbat izen eza-
gun ageri dira: Anthony Hopkins, Al Pacino, Andy
Garcia eta Jessica Alba izango dira filmean parte
hartuko duten aktoreetako batzuk. Aktore ezagun
horiei esker, ekoizpenaren ikusgarritasuna han-
ditzea, eta automobilgintzaren zaleez haratago,
ikus-entzule gehiagorengana iristea espero dute
Maserati markaren arduradunek.

Automobilismoak pisu handia izango du fil-
maren kontakizunean. lzan ere, Maserati anaiek
lasterketetan parte hartu zuten, eta lehiaketak
garrantzi handia izan zuen markaren garapenean.
Horrez gain, Franco Scaglione diseinatzailea ere
agertuko da filmean, automobilgintzaren disei-
nuaren historian izen nabarmena; hark egin zuen,
esaterako, Maserati 3500 GT Coupé modeloaren
diseinua.

Maseratik bere ondare historikoa biltzeko ba-

liatuko du zinema, familia, automobilismoa
eta diseinua uztartzen dituen filmaren bi-
dez. Estreinaldia hil honetan bertan egin-
go dute, ltalian, eta datozen hilabeteetan
iritsiko da filma nazioarteko zinema are-
toetara. m






BLUETOOTH SISTEMAK HUTS EGITEN
DUENERAKO TRIKIMAILUA

Autoa ez al da sakelako telefonoarekin konektatzen? Konexioa etetea eta berriz
konektatzen saiatzea izan daiteke arazoa konpontzeko irtenbiderik azkarrena.



Autoan sartu, motorra martxan
jarri eta sakelako telefonoa auto-
matikoki, ia oharkabean, konek-
tatzen da ibilgailuarekin. Baina
batzuetan huts egiten du blue-
tooth sistemak: telefonoa ez da
agertzen autoko pantailan, esku
libreen sistemak ez du funtziona-
tzen edo musikaren eta nabiga-
zioaren soinua eten egiten dira.
Askotan, konexioaren konfi-
gurazio akatsak sortu ohi ditu
arazoak, eta hain zuzen ere, ara-
zo hori sortzea oso ohikoa izaten
da telefonoa eguneratutakoan.

Berriro konektatu

Bluetooth-ak behar bezala fun-
tzionatzen ez baldin badu, mu-
gikorraren konexioa aktibatuta
dagoela egiaztatzea da jarraitu
beharreko lehen urratsa. Gai-
nera, energia aurrezteko mo-
duak ere mugatu dezake blue-
tooth-aren jarduera.

Arazoak bere horretan jarrai-
tzen baldin badu, saiatu kone-
xioa bi gailuetan eteten:

e Autoan: sartu bluetooth

edo konektibitate menuan

eta ezabatu aukeratutako
mugikorra.

¢ Telefonoan: ezabatu au-

toaren izena bluetooth gai-

luen zerrendatik.

¢ Berrabiarazi mugikorra.

¢ Lotu berriro: autoa geldi-

rik dagoela, bilatu telefonoa

autoaren pantailan eta egin
berriro parekatzea.

e Onartu baimenak: deiak,

kontaktuak eta multimedia

erabiltzeko eskatzen diren
baimenak aktibatu.

BLUETOOTH SISTEMA



Askotan, arazoa konpontzeko
nahikoa da aurreko konexioaren
arrastoak ezabatzea eta kone-
xioa berriro parekatzea.

Arazoa
Autoaren eta telefonoaren arteko
konexioak ez dira beti perfektuak.
Esaterako, sistema eragilearen
eguneraketa batek sor dezake
bateraezintasun txiki bat aurretik
gordetako konfigurazioarekin.
Gainera, komeni izaten da al-
diro autoarekin partekatutako
telefonoen zerrenda garbitzea.
Erabiltzen ez diren mugikorrak
zerrendatik ezabatzeak laguntzen
du sistema txukun mantentzen.
Bestalde, komeni da autoa-
ren aisialdi sistemaren softwarea
eguneratuta edukitzea. Fabrika-
tzaileek eguneraketak kaleratzen
dituzte, besteak beste, telefono
berriekiko bateragarritasuna ho-
betzeko. m

MOTOZALEEK ARAU
BERRIETARA EGOKITU

BEHAR DUTE

Urriaren 1etik indarrean dira Trafikoaren Erregelamendu
Orokorrean egin dituzten hainbat aldaketa. Motozaleei zu-
zenean eragiten dieten neurrien artean daude pilaketetan
errepideko eskuineko bazterbidetik zirkulatzeko aukera,
hirietako bideetan eskularruak erabiltzeko betebeharra eta
bide orotan oinetako itxiak janzteko derrigortasuna.

Badira urriaren 1az geroztik
moto gidariek kontuan hartu
beharreko  hainbat aldaketa.
Trafikoaren Erregelamendu Oro-
korra eguneratu du Espainiako
Trafiko Zuzendaritzak, eta araudi
berriak arreta berezia eskaini dio
errepideetako erabiltzaile zaur-
garrienen babesari. Motoak eta
ziklomotorrak erabiltzen dituzten

gidariei hainbat betebehar berri
ezarri dizkiete, eta zirkulazioari
dagokionez, aldaketa esangu-
ratsu bat izango da haientzat:
zenbait kasutan, motoek bazter-
bidetik joan ahal izango dute.

Pilaketetan, bazterbidetik
Aldaketa deigarrienetako bat da
motorrek eskuineko bazterbide-




tik zirkulatzeko aukera izango du-
tela, baina ez edozein egoeratan;
ibilgailu  pilaketak daudenean
eta pilaketa horiek seinaleztatuta
daudenean soilik egin ahal izan-
go dute. Gainera, bazterbidean
30 kilometro orduko abiaduran
joan ahal izango dute gehienez.
Neurri horrek ez du esan nahi
motoek bazterbidea ohiko errei
bihurtu ahal izango dutenik. Bal-
dintza jakin batzuetan erabili ahal
izango dute, eta bazterbidean
egon daitezkeen beste erabiltzai-
leek duten lehentasuna errespe-
tatu beharko dute.

Eskularruak, derrigor

Motoan ibiltzeko beharrezko
ekipamenduari ere eragiten dio
araudi berriak. Gidariek zein bi-
daiariek eskularru babesgarriak
erabili beharko dituzte hiriar-

teko bideetan, hau da, errepi-
dean.

Betebehar hori ez betetzea
arau hauste larritzat joko dute, eta
200 euroko isunak jar ditzakete.

Oinetako itxiak

Oinetako itxiak erabiltzea derri-
gorrezkoa izango da bide mota
guztietan. Hortaz, ez dute soilik
errepideetan aplikatuko neurria;
herri barruko joan-etorrietan ere
oinetako itxiekin gidatu beharko
dute herritarrek.

Eskularruen kasuan bezala,
arau hori ez betetzea arau hauste
larritzat hartuko dute, eta 200 eu-
roko isunak jarriko dituzte.

Txaleko islatzailea

Txaleko islatzailearen inguruan
bada nabardura garrantzitsu bat.
Motoan ibiltzeko derrigorrezkoa

den ekipamenduaren barruan
sartu dute ikusgarritasun handiko
txaleko islatzailea. Gidariak txale-
ko hori erabili beharko du ibilgai-
lutik jaitsi eta hiriarteko bideren
bateko galtzadara edo bazterbi-
dera ateratzen denean.

Gainera, motoa lanerako
erabiltzen dutenek —banaketa
lanetan aritzen direnek, esate-
rako— txaleko islatzailea jantzi
beharko dute zirkulatzen ari diren
bitartean, bide mota guztietan.
Kasu horretan ere, arau haustea
larritzat hartuko dute ez janztea,
eta 200 euroko isuna ezarri ahal
izango dute horren ondorioz.

Kaskoen homologazioa

Aurrerantzean, motoan ibiltze-
ko kaskoek homologatuta egon
beharko dute. Orain arteko
araudiaren arabera, nahikoa zen



baldintza jakin batzuk betetzen
zituen kaskoa ziurtatuta egotea.
Dena den, urriaren Tletik inda-
rrean den legediaren arabera,
kaskoek homologatuta egon
beharko dute aurrerantzean, eta
motozaleek urtebeteko trantsizio
epea izango dute horrelako bat
eskuratzeko.

Zer aldatu behar dute?

Arau berriak ez du ekipamendu
guztia goitik behera aldatzea
behartzen, baina motoan ibiltze-
ko ohituretan eragina izango du.
Hiriarteko bideetan eskularruak
eta bide orotan oinetako itxiak
erabiltzea derrigorrezkoa izango
da. Pilaketetan, berriz, bazterbi-
detik zirkulatzeko aukera izango
dute motoek, bide zatia seina-
leztatuta dagoen kasuetan, eta

30 kilometroko abiadura muga
errespetatu beharko dute.
Neurri horiek segurtasuna
areagotzeko hartu dituztela esan
du Espainiako Trafiko Zuzendari-
tzak. |zan ere, istripuen aurrean
handia da moto gidarien zaur-
garritasuna, eta babeserako eki-

Neurriak

pamenduak lesioen larritasuna
murrizten laguntzen du. Zuzen-
daritzak emandako datuen ara-
bera, eskuetako lesioak erdira
murriztu ditzakete eskularruek
eta oinetako nahiz orkatiletako
lesioak nabarmen gutxitu oine-
tako egokiek. m

Neurria

Noiz?

Pilaketetan bazterbidetik zirkulatzea

2026ko urriaren 1etik

Eskularruak hiriarteko bideetan

2026ko urriaren 1etik

Oinetako itxia bide guztietan

2026ko urriaren 1etik

Txaleko islatzailea motorreko profesionalentzat | 2026ko urriaren 1etik

Ziklomotorren kasko homologatua

2027ko urriaren Tetik

AUTOKO BATERIA
KARGATZEKO,
PINTZAK

Autoko bateria agortzen denean, ibilgailua berriro
abiarazteko beharrezkoak izaten dira pintzak. Bateria
pintzekin kargatzen dela jakin arren, baliteke nola era-
bili ez jakitea eta bateria berriro erabilgarri jartzen ez
asmatzea. lzan ere, pintzen eta autoaren arteko kone-
xioak hurrenkera jakin batean egin behar dira. Honako
pauso hauek jarraitzea da seguruena:

1. Prestatu bi ibilgailuak

Bi autoak —bateria gabe gelditu dena eta bateria dau-
kana (bateria laguntzailea)- elkarren ondoan aparkatu,
baina elkar ukitu gabe. Itzali bi autoen motorrak eta
aktibatu esku balaztak.

2. Konektatu kable gorria

Konektatu kable gorriaren mutur bat agortutako ba-
teriaren polo positibora (+), eta beste muturra bateria
laguntzailea duen autoaren polo positibora (+).

3. Konektatu kable beltza

Konektatu kable beltzaren mutur bat bateria laguntzai-
learen polo negatibora (-). Beste muturra, ordea, ez da
deskargatutako bateriaren polo negatiboan jartzea go-
mendatzen: konektatu bateriatik eta erregai sistematik
urrun dagoen motorraren edo txasisaren metalezko
masa puntu sendo batera.

4. Abiarazi

Martxan jarri bateria laguntzaile duen autoaren
motorra, eta utzi minutu batzuetan martxan, ener-
gia deskargatutako bateriara irits dadin.

5. Beste autoa

Saiatu bateria gabe gelditutako autoa martxan jar-
tzen. Ez badu lehenengoan egiten, itxaron pixka
bat eta saiatu berriro. Ez egin saiakera luzeak eta
errepikatuak.

6. Kendu pintzak

Autoa martxan jartzea lortuz gero, konektatu diren
alderantzizko hurrenkeran kendu kableak. Zeha-
tzago: lehenik, kable beltza kendu deskargatutako
autoaren masa puntutik; ondoren, kable beltza ba-
teria laguntzailearen polo negatibotik (-); jarraian,
kable gorria bateria laguntzailearen polo positibo-
tik (+); eta azkenik, kable gorria deskargatutako ba-
teriaren polo positibotik (+).

7. Ez itzali

Autoa martxan jarri ondoren, komeni da denbora
batez martxan mantentzea, alternadoreak bateria
kargatzen lagun dezan. Hala ere, horrek ez du la-
gunduko bateria oso egoera txarrean baldin bada-

go.

Kontuan izateko

Ez nahastu polo positiboa (+) eta negatiboa (-).
Konexio oker batek kalteak eragin ditzake ibil-
gailuaren sistema elektrikoan. Gainera, auto
moderno batzuek abiarazteko konexiorako pun-
tu bereziak izaten dituzte, eta kasu horietan, fa-
brikatzailearen eskuliburuko argibideak jarraitu
behar dira.

Autoak pintzekin abiaraztea behin eta berriz
behar baldin badu, adi. Bateria, alternadorea
edo sistema elektrikoko beste osagairen bat izan
daiteke arazoaren jatorria. Tailerrean egiaztatzea
da aukerarik onena. =

MARKATU EGIN
DIDATE AUTOA

Ohikoa izaten da aparkatuta utzitako autora itzuli
eta marka, kolpe edo bestelako kalteren bat aurki-
tzea. Arazoa, askotan, ez da eragindako kaltea soi-
lik izaten, nork eragin duen jakitea baizik. Erantzu-
learen arrastorik ez baldin badago, egoera behar
bezala kudeatzeko hainbat urrats egitea komeni
da.

Lehenengo, begiratu autoa lasai eta aztertu
kaltetutako eremua. Argazkiak ateratzea da abia-
puntua: gertutik atera markaren edo kolpearen iru-
diak, baita ibilgailuaren kokalekuaren eta inguruko
xehetasunen irudiak ere. Izan ere, informazio hori
lagungarria izan daiteke aseguratzailearekin izapi-
deak egiterakoan.

Ez baztertu, gainera, lekukoren bat egon daite-
keenik. Inguruko establezimenduetan, garajeetan
edo bestelako instalazioetan bideozaintza kamerak
izan ditzakete, eta grabazio horiek baliagarriak izan
daitezke gertatutakoa argitzeko. Horregatik, ko-
meni da kaltea noiz eta non gertatu den ahalik eta
zehatzen argitzea.

Batzuetan, gainera, autoaren haizetakoan egon
daiteke pistarik argiena: kaltea eragin duenak ha-
rremanetarako datuak papertxo batean utzi izana.
Halakorik baldin badago, datuak egiaztatu ondo-
ren, aseguruen bidez izapideak egiteko beharrez-
koa den dokumentazioa bete beharko dute bi al-
deek.

Kaltearen erantzulea aurkitzen ez denean, bai-
na, aseguru etxearekin harremanetan jartzea da
hurrengo urratsa. Ez dira poliza guztiak berberak
izaten, eta estaldura kontratatutako aseguru mo-



taren eta baldintzen araberakoa izaten da. Arrisku
guztietarako aseguru batek, adibidez, kalte horiei
aurre egiteko estaldura izan dezake, baina frankizia
aplikatzen baldin bada, aseguratuak gastuaren zati
bat bere gain hartu beharko du. Hirugarrenei egin-
dako oinarrizko aseguruarekin, berriz, ez du zertan
estalita egon behar norbaitek eragindako kalteak.
Horregatik, garrantzitsua da polizaren baldintzak
berrikustea.

Kaltetutako autoa ordaindutako aparkaleku ba-
tean baldin bazegoen, ez ahaztu instalazioaren
arduradunari gertatutakoa jakinaraztearekin. Kasu
bakoitza desberdina izaten da, eta aparkalekuaren
zerbitzuek eta gertatutakoaren inguruko frogek ba-
lio dezakete erantzukizuna norena den zehazteko.

Halaber, autoan kalteren bat aurkitzen duzu-
nean, ez ezabatu markak eta ez hasi konponkete-
kin aseguruarekin hitz egin aurretik. Lehendabiziko
pauso gisa, dokumentatu egoera, bildu ahalik eta
informazio gehien, eta galdetu aseguru konpainian
zer urrats jarraitu behar diren.

Laburbilduz:
e Argazkiak: dokumentatu kalteak eta autoa
zegoen lekua.
e Ingurua: bilatu lekukoak edo gertaera argitze-
ko bestelako arrastoak.
e Kamerak dauden egiaztatu: inguruko gara-
jeetako, dendetako edo aparkalekuetako kame-
retako irudiek balio dezakete.
e Oharra: begiratu kaltea eragin duenak bere
datuak utzi al dituen.
e Aseguru etxea: azaldu gertatutakoa eta bida-
li bildutako frogak.
e Poliza: egiaztatu kaltea estalita al dagoen eta
frankiziarik ba al dagoen.
* Aparkalekua: ordainpeko aparkalekuan ger-
tatu baldin bada, jakinarazi arduradunei.
e Ez konpondu: aurrena hitz egin aseguru
etxearekin eta jarraitu haren argibideak. m

KEYLESS

AUTOA MARTXAN
JARTZEKO TRIKIMAILUA

Keyless sistemek autoa giltza poltsikotik atera gabe
irekitzeko eta abiarazteko aukera ematen dute. Baina zer
egin sistema hori duen giltzaren bateria agortzen denean?

27



28 KEYLESS

Gero eta auto gehiagok dute keyless sistema. Sis-
tema horri esker, giltza gertu dagoenean, autoak
automatikoki desblokeatzen ditu ateak, eta barru-
ra sartutakoan, botoi baten bidez abiarazi daiteke
ibilgailuaren motorra.

Arazoa agintearen edo giltzaren bateria agor-
tzen denean sortzen da. Hala ere, horrek ez du
esan nahi autoan sartu edo motorra martxan jarri
ezin denik. Izan ere, keyless sistema bidezko gil-
tza gehienek larrialdiko giltza mekaniko bat izaten
dute barruan. Giltza hori, agintean bertan dagoen
mekanismo baten bidez atera ahal izaten da, eta
autoaren atea eskuz irekitzeko balio izaten du.

Gaur egungo auto moderno askoren sarraila ez
da izaten agerian; heldulekuaren atzean dagoen
estalki baten azpian ezkutatzen da. Gainera, au-
tora sartutakoan,
eta agin-

teak bateriarik ez baldin badu ere, ibilgailuak
identifika dezakeen txip bat izan ohi du. Horri es-
ker, autoaren larrialdiko abiaraztea gauzatu ahal
izaten da.

Agintea toki jakin batean jarri behar izaten da ho-
rretarako: Start/Stop botoiaren ondoan, erdiko
kontsolan edo fabrikatzaileak zehaztutako beste
gune batean. Behin hori eginda, ohiko moduan
abiarazten da motorra.

Gidatzerakoan bateria agortzen bada?

Gidatzerakoan bateria agortu dela ikusiz gero, ez
kezkatu; izan ere, giltzaren bateria agortu izana-
gatik, motorra ez da bat-batean geldituko. Arazoa
autoa gelditu eta berriro abiarazterakoan sor dai-
teke. Horregatik, autoaren tresna panela agintea-
ren bateria ahultzen ari dela ohartarazten hasten

bada, komeni da lehenbailehen aldatzea. m

OHIKO ISUNAK

Oporraldirako bidaia presta-
tzerakoan, ohikoa da ibilbidea,
ostatua eta ekipajea antolatzea.
Baina autoa ere behar beza-
la prestatu behar da. Izan ere,
errepideari lotuta egindako
zenbait akatsek ondorio eko-
nomiko handiak izan ditzake-
te. Hainbat arau hauste pilatuz
gero, 2.700 eurora arteko isunei
eta hogei puntuko galerari egin
behar zaie aurre.

Lehenik eta behin, komeni
da ibilgailuaren dokumentazioa
eta derrigorrezko elementuak
egiaztatzea. 2026ko urtarrila-
ren letik aurrera, V16 argidun
seinale konektatua erabili behar
da larrialdi kasuetan. Halako
gailurik ez edukitzeagatik 200
euroko isuna jar dezakete. Era
berean, |IATa indarrean dagoela
eta ibilgailuak asegurua badue-
la egiaztatu behar da.

Ez da nahikoa maletak eta
bestelako objektuak autoan sar-
tze hutsarekin. Ekipajea behar
bezala jarri eta lotu behar da,
eta ez du gidariaren ikusmena
oztopatu behar. 200 euroko isu-
na jar dezakete objektu solteak
bidaiarien konpartimentuan
eramategatik edo horiek atzeko
ispiluko ikuspena eragozteaga-
tik.

Bidaiarien segurtasuna ere
zaindu beharreko kontua da.
Ondorioz, segurtasun uhala ez
erabiltzeak 200 euroko isuna eta
lau puntu galtzea eragin dezake.
Gauza bera gertatzen da adin-
gabeak autoan dagokien euste
sistemarik gabe baldin badoaz.

Animaliekin

Maskotarekin bidaiatuz gero,
animalia behar bezala lotuta edo
garraiorako sistema egokia ba-
liatuta eraman behar da. Anima-
liak auto barruan libre ibiltzeak
gidariaren mugimenduak eta
ikusmena oztopa ditzake, eta

halakorik gertatuz gero, 500 eurora arteko isuna
eta sei puntu galtzea eragin.

Gidatzerakoan ohiko arazo bilakatu da telefono
mugikorraren erabilera. Jakin beharrekoa da mu-
gikorra erabiltzeak 200 euroko isuna eta sei puntu
galtzea ekar dezakeela. Abiadura mugak ere erres-
petatu egin behar dira: arau haustearen larritasu-
naren arabera, isuna 600 eurora eta puntu galera
sei puntura irits daiteke.

Bestalde, badira gidatzea oztopa dezaketen
beste jokabide batzuk ere. Oinetako desegokiak
erabiltzea, oinutsik edo kamisetarik gabe gidatzea
edota besoa leihotik ateratzea zigorgarriak izan
daitezke, beti ere, gidatzeko gaitasunari eragiten
baldin badiote.

Azkenik, arau hauste larria da autoaren leiho-
tik zigarrokin bat botatzea, baso-suteak eragiteko
arriskua sortzen duelako: 500 euroko isuna jarri eta
sei puntu ken ditzakete halakorik eginez gero.

Horregatik, oporraldiko bidaia hasi aurretik, ko-
meni da autoaren egoera ez ezik, dokumentazioa,

segurtasun elementuak, ekipajea eta bidaiarien
zein maskoten kokapena berrikustea. Minutu gutxi
batzuk hartzea nahikoa izan daiteke errepidean ga-
resti bilaka daitezkeen ezustekoak saihesteko.

Kontuan izan beharreko isunak:
® V16 seinalerik ez edukitzea: 200 euro.
¢ |ATa iraungita gidatzea: 200 euro.
e Asegururik gabe gidatzea: 3.000 eurotik gora.
e Gidatzerakoan mugikorra erabiltzea: 200
euro eta sei puntu.
e Segurtasun uhala ez erabiltzea: 200 euro eta
lau puntu.
e Adingabea dagokion euste sistemarik gabe
joatea: 200 euro eta lau puntu.
® Maskota ibilgailuan behar bezala lotu gabe
eramatea: 500 eurora arte eta sei puntu.
¢ Gehiegizko abiaduran gidatzea: 600 eurora
arte eta sei puntu.
e Zigarrokina leihotik botatzea: 500 euro eta sei
puntu. m

